
Relevatni zakoni
Zakoni kojima su regulisana pitanja budžeta sudova i tužilaštava u BiH, te nadležnosti VSTV-a BiH po ovom pitanju su: 

· Zakon o VSTV-u BiH (Službeni glasnik BiH, br. 25/04, 93/05, 48/07 i 15/08)

· Zakon o Sudu BiH (Službeni glasnik BiH, br. 49/09, 74/09 i 97/09)

· Zakon o Tužilaštvu BiH (Službeni glasnik BiH, br. 24/02, 42/03, 03/03,  37/03,  42/03, 09/04, 35/04, 61/04 i 97/09)

· Zakon o sudovima u Federaciji BiH (Službene novine FBiH, br. 38/05, 22/06, 63/10, 72/10, 7/13 i 52/14)

· Zakon o sudovima Republike Srpske (Službeni glasnik RS, br. 111/04, 109/05, 37/06, 17/08 i 37/12)

· Zakon o tužilaštvima Republike Srpske (Službeni glasnik RS, br. 55/02, 85/03, 115/03, 115/04, 37/06 i 68/07)

· Zakon o Federalnom tužilaštvu Federacije BiH (Službene novine FBiH, br. 19/03) i kantonalni zakon o tuzilastvima u FBiH

· Zakon o sudovima BD BiH (Službeni glasnik Brčko distrikta 09/07, 19/07, 20/07, 39/9, 2/10 i 31/11)

· Tužilaštvo Brčko Distrikta (Službeni glasnik Brčko distrikta 19/07)

· Zakoni o budžetima u FBiH (Službene novine Federacije BiH, br. 19/06, 76/08, 5/09, 32/09, 51/09, 9/10, 36/10, 45/10, 25/12, 102/13 , 9/14 i 26/14)

· Zakon o budžetskom sistemu RS (Službeni glasnik Republike Srpske, br. 96/03, 14/04, 67/05, 34/06, 128/06, 117/07, 126/08, 92/09 i 121/12)

· Zakon o finansiranju institucija BiH Službeni glasnik BiH 61/04, 49/09 i 42/12)

· Zakon o budžetima Brčko distrikta (Službeni glasnik Brčko distrikta 34/08) i zakoni o izvršenju budžeta na odgovarajućim nivoima vlasti koji se u principu usvajaju svake godine. 

Finansiranje pravosudnih institucija

Sudovi i tužilaštva u Bosni i Hercegovini se finansiraju iz 14 različitih izvora finansiranja. Sud BiH i Tužilaštvo BiH se finansiraju iz budžeta institucija BiH, sudovi i tužilaštva u Republici Srpskoj se finansiraju iz budžeta Republike Srpske, Vrhovni sud FBiH i Federalno tužilaštvo FBiH finansiraju se iz budžeta FBiH, kantonalni i općinski sudovi i kantonalna tužilaštva se finansiraju iz kantonalnih budžeta, dok se sudovi i Tužilaštvo Brčko distrikta BiH finansiraju iz budžeta Brčko distrikta BiH. Ovakvo fragmentirano finansiranje stvara velike razlike u finansiranju pravosudnih institucija u zavisnosti iz kojeg se izvora finansiraju, onemogućava ostvarenje principa jednakog pristupa pravdi za sve građane, provođenje strategija usvojenih na državnom nivou, te efikasnu raspodjelu sredstava u skladu sa potrebama pravosudnih institucija.

Budžetske procedure koje su definisane navedenim zakonima:

ZAKON O VSTV-u BiH
Članom 17. Zakona o VSTV-u definisane su sljedeće nadležnosti
 VSTV-a BiH po pitanjima sudskih i tužilačkih budžeta:

(14)
 učestvuje, prema vlastitoj ocjeni, u procesu izrade godišnjih budžeta za sudove i tužilaštva;

(15)
 daje prijedloge, prema vlastitoj ocjeni, u vezi sa  godišnjim budžetom predloženim od strane državnih tijela i/ili vlada za sudove i tužilaštva; 

(16)  
 daje i iznosi, prema vlastitoj ocjeni, prijedloge za izmjenu budžeta predloženih od strane državnih organa i/ili vlada i/ili Pravosudne komisije Brčko Distrikta Bosne i Hercegovine nadležnim zakonodavnim organima;

(17)
  prikuplja i analizira izvještaje, kao i potrebne informacije o budžetu i prihodima za sudove i tužilaštva kako bi se obezbijedili statistički podaci za efikasan rad sudova i tužilaštava;

(18)
zalaže se za adekvatno i kontinuirano finansiranje sudova i tužilaštava u Bosni i Hercegovini;

(20)
nadgleda i savjetuje sudove i tužilaštva o odgovarajućim i efikasnim tehnikama i postupcima u vezi sa budžetom, upravljanjem i rukovođenjem i inicira edukaciju u tom pogledu;

ZAKONI O SUDU BIH I TUŽILAŠTVU BIH

Članom 11. Zakona o Sudu BiH definisano je da:

1. Sud ima svoj budžet, koji je sastavni dio Budžeta Bosne i Hercegovine. Prije početka svake budžetske godine, predsjednik Suda Visokom sudskom i tužilačkom vijeću Bosne i Hercegovine podnosi prijedlog o budžetu. Predsjednik Suda ima pravo prisustvovati i zastupati prijedlog Visokog sudskog i tužilačkog vijeća na sjednicama Parlamentarne skupštine i odgovarajućih odbora Parlamentarne skupštine kad god se vodi rasprava i odlučuje o pitanjima budžeta koja se odnose na Sud. 

2. Predsjednik Suda je zadužen, uz pomoć Generalnog sekretara, za pripremu i izvršavanje budžeta Suda. 

3. Budžet Suda sadrži posebne stavke kojima se preciziraju budžetske potrebe za rad Odjeljenja I. za ratne zločine i Odjela II. za organizirani kriminal, privredni kriminal i korupciju Krivičnog i Apelacionog odjeljenja (u daljem tekstu: Odjel I. i Odjel II. Krivičnog i Apelacionog odjeljenja.) 

4. Na kraju svake budžetske godine, predsjednik Suda obavještava Parlament Bosne i Hercegovine o izvršavanju budžeta Suda. 

Identične ovlasti definisane su i članom 9. Zakona o Tužilaštvu BiH, s tim što stav 3. glasi:

3. U sastavu budžeta nalaze se posebne stavke kojima se utvrđuju budžetske potrebe za rad posebnih odjela. Rukovodilac Posebnog odjela planira i realizira stavku budžeta Posebnog odjela. 

ENTITETSKI ZAKONI O SUDOVIMA

Prema Zakonu o sudovima Federacije BiH:

Sud izrađuje prijedlog godišnjeg budžeta za narednu godinu na osnovu iznosa troškova u tekućoj godini, te predviđenih troškova u narednoj godini.

Sud podnosi prijedlog budžeta Visokom sudskom i tužilačkom vijeću radi davanja eventualnih primjedbi, u roku koji odredi Visoko sudsko i tužilačko Vijeće.

Nakon razmatranja primjedbi Visokog sudskog i tužilačkog vijeća i eventualne izmjene prijedloga budžeta, odnosno nakon isteka roka od 30 dana od dana dostavljanja prijedloga Visokom sudskom i tužilačkom vijeću, sud dostavlja prijedlog budžeta Ministarstvu pravde, zajedno sa komentarima Visokog sudskog i tužilačkog vijeća, u roku koji odredi to ministarstvo.

Ukoliko se Ministarstvo pravde ne slaže sa predloženim budžetom ili su mu potrebne dodatne informacije, kontaktiraće sekretara ili predsjednika suda i o tome obavijestiti Visoko sudsko i tužilačko vijeće.

Ministarstvo pravde dostavlja svakom sudu i Visokom sudskom i tužilačkom vijeću primjerak konačnog prijedloga budžeta za odnosni sud, u obliku koji je dostavljen Ministarstvu finansija, odnosno Vladi. 

Prije nego što izmijeni prijedlog sudskog budžeta, Ministarstvo finansija, odnosno Vlada, će obaviti konsultacije sa Visokim sudskim i tužilačkim vijećem.

Ukoliko budžet nije usvojen u iznosu koji je predložio sud u skladu sa odredbama ovog člana, Ministarstvo pravde će prije izrade konačnog budžeta za taj sud obaviti konsultacije sa sekretarom ili predsjednikom suda.

Zakonom o sudovima Republike Srpske  je predviđeno da:

Član 92.

Sredstva za rad sudova obezbjeđuju se u budžetu Republike Srpske.

Član 93.

(1) Prijedlog budžeta izrađuje sud u skladu sa Zakonom o budžetskom sistemu Republike Srpske.

(2) Prijedlog budžeta dostavlja se Ministarstvu u zakonom utvrđenom roku.

(3) Prijedlog budžeta, usaglašen za sve sudove Republike Srpske, Ministarstvo dostavlja Visokom sudskom i tužilačkom savjetu radi davanja eventualnih sugestija.

Član 94.

(1) Sud može, u skladu sa zakonom, primati donacije u novcu, stvarima i uslugama, pod uslovom da njihovo prihvatanje ne ugrožava ili dovodi u sumnju nezavisnost i nepristrasnost suda.

(2) Za prijem svake donacije za sud, predsjednik suda mora da dobije odobrenje od Ministarstva.

ENTITETSKI I KANTONALNI ZAKONI O TUŽILAŠTVIMA

Zakonom o tužilaštvima Republike Srpske određena je slična odredba koja postoji u Zakonu o Sudu BiH i Tužilaštvu BiH:
Ovim zakonom je predviđeno da:

Prije početka budžetske godine glavni republički tužilac podnosi prijedlog budžeta Visokom sudskom i tužilačkom savjetu Republike Srpske. Glavni republički tužilac ima pravo prisustvovati i zastupati prijedlog Visokog sudskog i tužilačkog savjeta na sjednicama Narodne skupštine Republike Srpske i odgovaraju}ih skupštinskih odbora kad god se vodi rasprava i odlučuje o pitanjima budžeta koja se odnose na tužilaštva. 

Također, Zakonom o Federalnom tužilaštvu FBiH, odnosno kantonalnim zakonima o tužilaštvima, definisana je slična uloga VSTV-a BiH u budžetskom procesu:

Tužilaštvo ima svoj budžet koji je sastavni dio kantonalnog budžeta. Prije početka budžetske godine, glavni tužilac prezentira prijedlog budžeta Visokom sudskom i tužilačkom vijeću. Glavni tužilac ima pravo da brani prijedlog Visokog sudskog i tužilačkog vijeća i da prisustvuje sjednicama kantonalne Skupštine i njenih odgovarajućih komisija svaki put kada se na sjednicama razgovara ili odlučuje o budžetskim pitanjima koja se odnose na Tužilaštvo.

(2) Glavni tužilac je, uz pomoć arhivara, nadležan za pripremanje i izvršenje budžeta.
(3) Na kraju svake budžetske godine, glavni tužilac obavještava Kantonalnu skupštinu o izvršenju budžeta Tužilaštva.

PRAVOSUDNE INSTITUCIJE BRČKO DISTRIKTA BiH
Prema Zakonu o sudovima odnosno Zakonu o Tužilaštvu Brčko distrikta BiH:

(1) U propisanoj proceduri usvajanja Budžeta predsjednici sudova/glavni tužilac sacinjavaju inicijalni prijedlog budžeta Osnovnog i Apelacionog suda/Tužilaštva Brčko Distrikta, koji potom dostavljaju Visokom sudskom i tužilackom vijecu BiH radi upoznavanja i davanja eventualnih mišljenja i preporuka, kao i Pravosudnoj komisiji Brcko distrikta BiH radi utvrđivanja konacnog prijedloga dijela budžeta za institucije pravosuđa u Brčko distriktu BiH.

(2) Predsjednik ima pravo prisustvovati sjednicama Skupštine Brcko distrikta BiH i njenih odgovarajucih tijela (odbori, komisije i sl.) i zastupati predloženi budžet kad god se vodi rasprava i odlucuje o pitanjima vezanim za budžet, a koja se odnose na sudove/tužilaštva.

(3) Predsjednik suda/glavni tužilac je nadležan i odgovoran za izvršenje budžeta.

Također, određene ovlasti nad budžetima sudova i tužilaštava su dodijeljene Pravosudnoj komisiji Brčko distrikta BiH:

(2) Komisija razmatra dostavljene prijedloge budžeta Apelacionog i Osnovnog suda, Tužilaštva, Kancelarije, Pravobranilaštva i Komisije i sačinjava konačni prijedlog budžeta koji dostavlja Skupštini.

U Brčko distriktu BiH ove odredbe zakona su praćene i Zakonom o budžetima Brčko distrikta BiH prema kome:

Član 16.

(1) U svrhu uspostavljanja i održavanja neovisnosti pravosuđa distrikta i Ureda za reviziju finansijskog poslovanja institucija Brčko distrikta BiH, Pravosudna komisija i Ured za reviziju pripremaju svoje godišnje proračune, na način i u obliku koji zahtijeva Direkcija i dostavljaju ih prema utvrđenom budžetskom  kalendaru.

(2) Gradonačelnik ili Direkcija ne smiju vršiti izmjene budžeta koje dostave Pravosudna komisija i Ured za reviziju.

ISKUSTVA IZ DRUGIH ZEMALJA

Prema mišljenju broj 10. Vijeća evropskih sudija Vijeća Evrope iz 2007. godine, sudovi mogu biti potpuno nezavisni samo ako im je obezbijeđen zaseban budžet kojim se upravlja od strane tijela nezavisnog od izvršne vlasti, bez obzira da li se radi o pravosudnom vijeću ili nekom drugom pravosudnom organu.

Također, ovim dokumentom naglašeno je da usvajanje budžeta od strane parlamenta podrazumijeva procedure koje uzimaju u obzir mišljenje „Vijeća za pravosuđe“.

Iako se prema izvještaju CEPEJ-a još uvijek ne može tvrditi da postoji „uobičajena evropska praksa“ koja se odnosi na budžetska pitanja za pravosudne institucije, u mnogim zemljama je prepoznata potreba za obezbjeđenjem nezavisnosti pravosudnih institucija i u procesu pripreme, usvajanja i izvršenja budžeta.
U određenom broju zemalja, pravosudne institucije ili posebne agencije predlažu prijedlog budžeta ministarstvu finansija bez učešća ministarstva pravde (Vrhovni sudovi Estonije i Slovačke za svoje budžete i Vrhovni sudovi Kipra i Slovenije za sve sudove u zemlji, Island, Gruzija, Mađarska, Latvija, Litvanija, Ukrajina). U Švajcarskoj Savezni vrhovni sud ima pravo podnijeti prijedlog budžeta (odobren od strane svojih Administrativnih komisija koje se sastoje od tri suca) direktno Federalnom parlamentu.

U nordijskim zemljama postoje posebne agencije za sudsku administraciju koje između ostalog upravljaju sredstvima koje su odobrene za pravosudne institucije. Upravljanje sredstvima spada u nadležnost pravosudnih institucija još u određenom broju zemalja (Holandija, Bugarska, Kipar, Mađarska, Latvija,  Švajcarska).

Također, u određenom broju istočnoevropskih zemalja, sudska i tužilačka vijeća ili druge pravosudne institucije predlažu budžet ili upravljaju sredstvima odobrenim za pravosuđe. 

U Republici Sloveniji prijedlog finansijskog plana za sudove priprema Vrhovni sud Slovenije, dok prijedlog finansijskog plana za tužilaštva priprema Državno tužilaštvo Republike Slovenije. Sudsko vijeće daje mišljenje na nacrt budžeta parlamentu.

U Hrvatskoj pravosudne institucije nemaju nikakv poseban status u budžetskom procesu već se sve budžetske procedure koje se primjenjuju na ostale budžetske korisnike primjenjuju i na sudove i tužilaštva.

U Makedoniji postoji poseban Zakon o sudskom budžetu koji se primjenjuje i na tužilaštva. Predlagač za poglavlje „Sudska vlast“ je posebna administrativna jedinica unutar sudskog savjeta, odnosno sudski budžetski savjet. Budžet za sudsku vlast bi prema zakonu trebao iznositi najmanje 0,8% BDP. Sudski savjet raspoređuje sredstva na pojedinačne korisnike.

U Crnoj Gori također Sudski savjet predlaže vladi dio budžeta koji se odnosi na pravosuđe. Finansijsko poslovanje sudova se obavlja preko Administrativnog ureda Vrhovnog suda Crne Gore. Odgovarajuće poslove za tužilaštva vrši Tužilački savjet Crne Gore.

U Republici Srbiji Visoki savet sudstva predlaže obim i strukturu budžetskih sredstava za tekuće rashode za sudove, uz prethodno pribavljeno mišljenje ministarstva nadležnog za pravosuđe. Također, zajedno sa ministarstvima pravde i finansija Visoki savet vrši nadzor nad izvršenjem budžeta za sudove. Odgovarajuće poslove za tužilaštva vrši tužilački savet. 

Uz podršku USAID JSDP II projekta urađena je analiza ovlasti koje imaju pravosudne institucije u budžetskom procesu u određenom broju evropskih zemalja. Ova analiza je dala određene preporuke bazirane na iskustvima iz ovih zemalja, a koje bi mogle biti primjenjene za pravosudne institucije Bosne i Hercegovine:

• Zahtijevati (kao što je slučaj u Engleskoj, Danskoj i Poljskoj) da pravosudni budžet općenito odobrava sudsko vijeće, i da – ako ne bude odobren – vijeće ima pravo da pregovara o budžetu za pravosuđe direktno sa parlamentom.

•  Uvesti (kao u Engleskoj i Holandiji) višegodišnje sporazume o budžetu za pravosuđe.

• Dozvoliti (kao u Engleskoj, Holandiji i Danskoj) sudskom vijeću da sudski budžet raspodjeljuje među sudovima.

• Integrirati (kao u Engleskoj i Holandiji) budžet za sudsko vijeće u ukupni sudski budžet.

• Zahtijevati da korekcije budžeta tokom godine u pravilu odobrava sudsko vijeće (kao u Engleskoj), ili da se primjenjuju ranije utvrđena pravila (kao u Holandiji), ako je konačni budžet povezan sa brojem predmeta.

PREPORUKE ZA UNAPREĐENJE SISTEMA FINANSIRANJA SUDOVA I TUŽILAŠTAVA

Tokom 2011. godine VSTV BiH je usvojilo preporuke za unapređenje sistema finansiranja pravosudnih institucija.

Postojeći zakonski okvir ne omogućava dovoljan stepen nezavisnosti pravosudnih institucija u budžetskom procesu. Nadležna ministarstva mogu kroz proces pripreme, usvajanja i izvršenja budžeta, odnosno neodobravanjem dovoljnog iznosa sredstava, pokušati ostvariti uticaj na rad pravosudnih institucija. Definicije u odredbama zakona prema kojima VSTV BiH „daje komentare na budžetski prijedlog“, te da je „obavezno da bude konsultovano“, i slične ne omogućuju stvarni uticaj VSTV-a BiH na visinu odobrenih sredstava za pravosudne institucije. 

Praksa drugih zemalja u regionu, izuzev Hrvatske, je da pravosudne institucije (Savjeti ili Vrhovni sud, odnosno tužilaštvo u Sloveniji) predlažu budžet za sudove i tužilaštva ministarstvu finansija, te da budu pregovarač u procesu usvajanja budžeta. Na ovaj način je omogućen veći uticaj pravosudnih institucija na budžetski proces.

Osim pitanja ovlasti koje imaju pravosudne institucije naglašen je problem fragmentiranosti finansiranja pravosudnih institucija koji onemogućava ostvarenje principa jednakog pristupa pravdi za građane, onemogućuje implementaciju strategija na državnom nivou, te dovodi u neravnopravan položaj sudove i tužilaštva u BiH.

Preporuke za unapređenje sistema finansiranja pravosudnih institucija se odnose na:

1.
Smanjenje fragmentiranosti u finansiranju pravosudnih institucija. Potrebno je uspostaviti jedinstveno finansiranje sudova i tužilaštava iz Federacije BiH iz budžeta Federacije BiH, kao prelazno rješenje ka uspostavljanju finansiranja svih sudova i tužilaštava u BiH iz budžeta institucija BiH. 

2.
Jačenje zakonske uloge VSTV-a BiH u procesu pripreme, usvajanja i izvršenja budžeta za sudove i tužilaštva, na način da VSTV BiH bude formalni predlagač budžeta za sudove i tužilaštva zakonodavnim organima uz obavezno mišljenje izvršnih vlasti (slično rješenju koje se primjenjuje u Brčko distriktu BiH). Dugoročno, potrebno je jačati ulogu VSTV-a BiH u procesu izvršenja budžeta i upravljanja sredstvima odobrenim za pravosudne institucije.

� Nadležnosti se, prema članu 18. Zakona o VSTV-u BiH, odnose na sve sudove i tužilaštva u Bosni i Hercegovini izuzev ustavnih sudova.

